
Արգիշտի Վարդանյան 
 

ՄԱՄԻԿՈՆՅԱՆՆԵՐԻ ԻՇԽԱՆԱԿԱՆ ԸՆՏԱՆԻՔԻ ՏՈՀՄԱՃՅՈՒՂԻ 

ՄԻ ՃՇԳՐՏՈՒՄ 
 

Հիմնաբառեր. Մամիկոնյաններ, Արտավազդ,  

Վասակ, Վաչե, Խոսրով Կոտակ, Փավստոս Բուզանդ,  

Արշակ Բ, պատմիչներ, կաթողիկոս: 
 

Մամիկոնյանների տոհմը, լինելով վաղմիջնադարյան Հայաստանի խոշորագույն նախա-

րարական տներից մեկը, իր վրա է բևեռել պատմիչների ուշադրությունը։ Սակայն սկզբնաղ-

բյուրներում քիչ չեն նաև ոչ հավաստի տեղեկությունները։ X դ. պատմիչ Մեսրոպ Վայոցձորե-

ցին, առանց որևէ հիմքի, նշում է, որ Վարդան, Վասակ և Վահան Մամիկոնյաններն Արտա-

վազդի որդիներն էին, և, այս հանգամանքով պայմանավորված, հետագա ուսումնասիրողնե-

րը նրանց համարել են Արտավազդի որդիներ։ Սակայն սկզբնաղբյուրների մանրամասն 

քննությունը ցույց է տալիս, որ Արտավազդ և Վասակ Մամիկոնյանները տոհմակիցներ էին, 

այլ ոչ թե հայր և որդի։ Երբ 338 թ. Արտավազդը մանուկ հասակում հռչակվեց սպարապետ, 

Վասակը և իր եղբայրները հասուն տարիքում էին, և Վասակն այդ ժամանակ արդեն արքա-

յազն Արշակի դայակն էր։ Իսկ Արտավազդը, որպես սպարապետ Վաչե Մամիկոնյանի որդի և 

ավագ ճյուղի ներկայացուցիչ, Խոսրով Կոտակից ստացավ սպարապետությունը և Մամիկոն-

յանների տոհմատիրությունը, որով թագավորը պահպանեց ավագության կարգը։ 
 

Մամիկոնյան իշխանական ընտանիքը, Արշակունյաց թագավորությունում լինելով 

խոշորագույն նախարարություններից մեկը, իր ուրույն տեղն ունի վաղմիջնադարյան Հա-

յաստանի պատմության մեջ։ Գլխավորելով այնպիսի առանցքային գործակալություն, ինչ-

պիսին էր սպարապետությունը, Մամիկոնյանները մասնակցել են պետական կառավար-

մանը՝ հանդիսանալով Արշակունի գահակալների հենարանը թե՛ ներքին, թե՛ հատկապես 

արտաքին վտանգի պահին, և այդ առումով մյուս նախարարությունների մեջ նրանք շահել 

էին առաջնությունը։ Մամիկոնյանների այդ գործունեության հանգամանքով էր պայմանա-

վորված, որ պատմիչների աշխատանքներում արտացոլվել են նրանց մեծ ու փոքր գործերը։ 

Սակայն սկզբնաղբյուրներում առկա տեղեկությունները ոչ միշտ են հավաստի և տարա-

կարծությունների տեղիք են տալիս, մասնավորապես՝ պատմիչների հաղորդումները ժա-

մանակագրական առումով IV դ. գործունեությամբ աչքի ընկած Վասակ և Արտավազդ Մա-

միկոնյանների վերաբերյալ։ Այդպիսի տեղեկություն ենք գտնում 967 թ. Մեսրոպ Երեցի 

կողմից գրված Ներսես կաթողիկոսի վարքագրությունում, որտեղ  նշվում է, որ Մամիկոնյան 

եղբայրներն Արտավազդի որդիներն էին. «Եւ էին յազգէն Մամիկոնեից եղբարք չորք. և 

անուն նոցա Վարդան և Վասակ, Վահան և Վրուժ, որդիք Արտաւազայ որդւոյ Վաչէի 

Մամիկոնենւոյ. և կացուցանէր զնոսա զօրավարս Հայոց մեծաց»1։ Քննության ենթարկելով 

 
* Հոդվածը ներկայացվել է 27.04.2021 թ., գրախոսվել՝ 28.06.2021 թ., ընդունվել տպագրության՝ 

30.07.2021 թ.: 
1 Պատմութիւն Սրբոյն Ներսիսի Պարթեւի Հայոց Հայրապետի, «Սոփերք Հայկականք», Զ, Վենետիկ, 1853, 

էջ 17։ Մեսրոպ Երեցի աշխատության գիտաքննական բնագիրը կազմել է Գ. Տեր-Վարդանյանը (տե՛ս Մեսրոպայ 

Երիցու Վայոցձորեցւոյ Պատմութիւն Սրբոյն Ներսիսի Հայոց Հայրապետի, «Մատենագիրք Հայոց», ԺԱ. հատոր, 

Ժ. դար, Անթիլիաս, 2010, էջ 667-743)։ Մեսրոպ Վայոցձորեցու հաղորդման համաձայն՝ Մամիկոնյան  եղբայր-

ները չորսն էին, կրտսերը՝ Վուրժ Մամիկոնյանն էր։ Սակայն այդպիսի Մամիկոնյանի վերաբերյալ սկզբնաղբյուր-

ներում տեղեկություններ չեն պահպանվել։ Եթե այդպիսի Մամիկոնյան լիներ, ապա Փավստոս Բուզանդը, որն 

ամենայն մանրամասնությամբ է անդրադարձել IV դ. Մամիկոնյաններին, նրանց կատարած մեծ ու փոքր գործե-

րին, կհիշատակեր նրան։ «Վուրժ» անունը հավանաբար ընդօրինակող գրիչներից մեկի ձեռքով ներմուծվել է հե-

տագա դարերում (տե՛ս Վարդանյան Ա., Մամիկոնյանների գործունեությունը 338-368 թթ., «Բանբեր Երևանի 

համալսարանի. հայագիտություն», (այսուհետև՝ ԲԵՀ), 2020, № 2, էջ 21, ծան. 14)։ 



 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ, 2021, № 1 
 

 

– 24 – 
 

սկզբնաղբյուրներում խնդրո հարցի վերաբերյալ տեղեկությունները՝ միանշանակ կարող 

ենք, փաստել, որ մինչև X դ. որևէ պատմական երկում չկա այնպիսի հաղորդում, որ Վա-

սակն Արտավազդ Մամիկոնյանի որդին էր, մասնավորապես՝ այդպիսի հաղորդում չունի  

Փավստոս Բուզանդը։ Հետագա ուսումնասիրողների մի մասը փորձել է չանդրադառնալ 

խնդրո առարկա հարցին, իսկ մի մասը կրկնում է X դ. հեղինակին՝ չխորանալով հարցի 

մանրամասների մեջ և համարելով, որ IV դ. Հայաստանի ռազմաքաղաքական կյանքում 

մեծ դեր խաղացած Վարդան, Վասակ և Վահան Մամիկոնյաններն Արտավազդի որդիներն 

են։ Սակայն, ինչպես կտեսնենք ստորև, հարցի մանրամասն քննությունը ցույց է տալիս, որ 

նրանք Արտավազդի որդիները չէին և նույնիսկ նրանից տարիքով մեծ էին։  

Չսպասելով 298 թ. Մծբինի 40-ամյա հաշտության պայմանագրի ժամկետի ավար-

տին՝ պարսից արքա Շապուհ Բ-ն (309-379 թթ.) պատերազմ սկսեց Հռոմեական կայսրու-

թյան և նրա դաշնակից Մեծ Հայքի դեմ։ Մի քանի անգամ չհասնելով հաջողության՝ պարս-

կական զորաբանակները հերթական արշավանքի ժամանակ 338 թ. ներխուժում են Հա-

յաստան։ Ճակատամարտում, որի վայրը մեզ անհայտ է, հայկական կողմը ծանր կորուստ-

ներ է կրել՝ տալով մեծաթիվ զոհեր, այդ թվում՝ սպարապետ Վաչե Մամիկոնյանը1։ Քանի որ 

սպարապետական մականը պատկանում էր Մամիկոնյան տոհմին2 և հորից անցնում էր 

որդուն3, Խոսրով Կոտակը (330-338 թթ.), հաշվի առնելով Մամիկոնյանների անձնազոհ 

պայքարը պետության միասնության պահպանման համար, ըստ Փավստոս Բուզանդի. 

«զՎաչէի զօրավարի փոքրիկ մանգիկ մի զնորուն զորդի ի հայրնեի բարձր գահուն  մատու-

ցանէին, որում անուն էր յանուն հօր իւրոյ Արտաւազդ։ Առաջի թագաւրին զհօրն պատիւն ի 

գլուխն դնէին, և զսպարապետութեան նորուն տեղի զի կարի որդի վաստակաւրի էր, և ի 

վաստակաւոր ազգէ. զի այլ յազգին ոչ գտաւ հօժկու, զի ի մեծ պատերազմին մեռան»4։ Մինչ 

Արտավազդ Մամիկոնյանի չափահաս դառնալը թագավորի հրամանով մանուկ սպարա-

պետին խնամակալներ կարգեցին Արշավիր Կամսարականին և Անդովք Սյունուն. «զի նո-

քա փեսայք էին տանն Մամիկոնեան տոհմին»5։ Արձանագրենք, որ այս դեպքերը տեղի են 

ունեցել 338 թ.։ Նույն տարում մահանում է նաև Խոսրով Կոտակը, և գահ է բարձրանում 

նրա որդի Տիրանը (338-346 թթ.)։ Արտավազդ Մամիկոնյանը, ըստ պատմիչի, դեռևս մա-

նուկ էր և միայն ձևականորեն էր զբաղեցնում սպարապետի պաշտոնը՝ ծնված լինելով մո-

տավորապես 320-ական թթ. կեսերին։ Երբ Տիրանը հրամայեց կոտորել Արծրունի և Ռշտու-

նի նախարարական տներին6, արդեն Արտավազդին տեսնում ենք գործողությունների կի-

զակետում։ Ըստ Փավստոս Բուզանդի՝ երբ պետք է մահապատժի ենթարկեին երկու տոհ-

մերի մանուկներին. «Եւ անդ դիպեալ Արտաւազդ և Վասակ, արք ի Մամիկոնեան տոհմէն, 

որք էին զօրավարք ամենայն զօրացն Հայոց, որք յարուցեալք անկան ի վերայ մանկանցն 

տղայոց, մէն մի յանթի հարեալք ի դուրս գնացին. զէնն ի վեր առեալք կռուոյ պատրաստէին՝ 

ի վերայ այնց մանկաց մեռանել»7։ Պատմիչի հաղորդումը ցույց է տալիս, որ Արտավազդը և 

 
1  Տե՛ս Փաւստոսի Բիւզանդացւոյ Պատմութիւն Հայոց, բնագիրը Ք.Պատկանյանի, թարգմանությունը և 

ծանոթագրությունները Ստ. Մալխասյանցի (այսուհետև՝ Փավստոս Բուզանդ), Ե., 1987, էջ 44։ 
2 Տե՛ս Լեո, Երկերի ժողովածու, հ. Ա, Ե., 1966, էջ 435։ 
3 IV դ. ամբողջ ընթացքում, բացառությամբ 376-377 թթ. Բատ Սահառունու և 386-388 թթ. Սահակ Բագրա-

տունու պաշտոնավարման շրջանից, սպարապետության պաշտոնը զբաղեցրել են Մամիկոնյանները։ 
4 Փավստոս Բուզանդ, էջ 46։ 
5 Տե՛ս նույն տեղում։ 
6 Այս երկու նախարարություններն իրենց կալվածքների զբաղեցրած դիրքի շնորհիվ ռազմավարական մեծ 

կարևորություն ունեին պետության համար և վերահսկում էին հարավային շրջանների առևտրական մայրու-

ղիները, որն էլ դարձավ նրանց տների կորստյան պատճառը (տե՛ս Հարությունյան Բ.,  Արծրունյաց իշխանական 

ընտանիքը հայոց պատմության մեջ, Ե., 2016, էջ 55)։ 
7 Փավստոս Բուզանդ, էջ 74։ Հայոց արքունիքում ծավալվող իրադարձություններում չենք տեսնում Վարդան 

Մամիկոնյանին, հավանաբար նա արքայի ձեռնարկի կողմնակից է եղել և չի սատարել Արտավազդ Մամիկոնյա-

նի և եղբոր՝ հռոմեական կողմնորոշման պարագլուխ Վասակի գործունեությանը։ Հետագայում եղբայրների 

միջև այնքան սրվեցին հարաբերությունները, որ Վասակը հանձն առավ ավագ եղբոր սպանության գործը (տե՛ս 

նույն տեղում, էջ 200, 202)։ 

Վասակը հայր և որդի չէին, այլ ընդհանուր առմամբ նույն տոհմից էին։ Նմանատիպ հաղոր-

դում ունի նաև Թովմա Արծրունին, նշելով, որ երբ Տիրանը հրամայեց կոտորել Արծրունինե-

րին և Ռշտունիներին. «Ազդ եղև Մամիկոնեան սպարապետութեանն անոպայ գործն, և դի-

մեցին քաջասրտագոյնս ի վերայ սուսերամերկք զինեալք ի մէջ ամբոխին, Արտաւազդ և 

Վասակ Մամիկոնեանք, զբազումս տապաստ արկեալ ի սուրս իւրեանց, յափշտակեցին 

զՇաւասպ որդի Վաչէի Արծրունւոց, և զՄեհէդակ Ռըշտունի, քանզի էին մանկագոյնք տի-

ովք. առին գնացին յամուրսն Տայոց»1։ Արծրունյաց պատմիչը  ևս չի նշում, որ Արտավազդը 

և Վասակը հայր և որդի էին։ Մյուս պատմիչները ընդհանրապես չեն անդրադառնում այդ 

իրադարձություններին, իսկ Մովսես Խորենացին իր հակամամիկոնյանական տրամադրու-

թյուններով ոչ միայն անդրադարձ չունի հիշյալ իրադարձություններին Մամիկոնյանների 

խաղացած դերին, այլև ավելին՝ նա նրանց կատարած մեծ ու փոքր գործերը վերագրում է 

այլ տոհմերի, օրինակ՝ Բագրատունիներին2։ Ուսումնասիրողների ուշադրությունից վրիպել 

է Փավստոս Բուզանդի ևս մեկ այլ հաղորդում, որը ցույց է տալիս՝ Արտավազդը և Վասակը 

տոհմակիցներ էին։ Նկարագրելով Տայքում Մամիկոնյան իշխանների մեկուսանալը՝ պատ-

միչը նշում է. «Եւ սնուցանէին զայն մանկունսն, զՇաւասպն և զՏաճատ. և ետուն նոցա 

զդստերս իւրեանց ի կնութեան, ուստի դարձեալ միւսանգամ ազգն այն սերեցան. և ոչ խառ-

նէին նոքա ի խորհուրդս Հայոց մինչև ի բազում ամս»3։  Վերը նշվածի մեջ ուշագրավ է, որ 

«իրենց աղջիկները» արտահայտությամբ պատմիչը ցույց է տալիս, որ նրանք մի ընտանիքի 

չէին պատկանում։ Փավստոս Բուզանդի երկի հետագա ուսումնասիրությունը հաստատում 

է վերը նշվածը։ Այլ իրադարձությունների հետ կապված պատմիչը տալիս է Ռշտունյաց իշ-

խանի հետ ամուսնացած Մամիկոնյան իշխանուհու անունը՝ Համազասպուհի4, մանրա-

մասն նկարագրում նրա ծագումը՝ նշելով. «Իսկ Վահանայ էր քոյրաթիւ ի Մամիկոնեան տոհ-

մէն, քոյր Վարդանայ, Համազասպուհի. և էր նա կին Գարեգնի տեառնն Ռշտունեաց գաւա-

ռին»5։ Համազասպուհու6 տոհմաբանությունը ներկայացնող պատմիչը չի հիշատակում Ար-

տավազդ Մամիկոնյանի անունը, քանի որ, ինչպես կտեսնենք ստորև, Արտավազդը ոչ մի-

այն նրանց հայրը չէր, այլև տարեկից էր, գուցե ավելի փոքր էր տարիքով։ Իսկ մյուս Մամի-

կոնյան իշխանուհին, որի անունը սկզբնաղբյուրներում չի պահպանվել, ամուսնացել էր Շա-

վասպ Արծրունու հետ, Վարդանի, Վասակի և Համազասպուհու քույրը չէր, այլապես պատ-

միչը կհիշատակեր նրան։ Հավանաբար նա Մամիկոնյան որևէ իշխանի դուստր էր, բայց ոչ 

Արտավազդի, քանի որ, եթե ընդունենք, որ այդ ամուսնությունները եղել են 340-ական թթ. 

կեսերին, ապա Վաչե սպարապետի որդի Արտավազդը, որը 338 թ. մանուկ էր, այդ ժամա-

նակ նոր չափահաս դարձած կլիներ և չէր կարող ամուսնացնելու տարիքի դուստր ունենալ։ 

Եթե համարենք, որ Տիրանը կառավարել է ոչ թե մինչև 346 թ., այլ՝ 350 թ., ինչը պնդում են 

որոշ ուսումնասիրողներ, ապա այդ դեպքում էլ Արտավազդ Մամիկոնյանը կարող էր լինել 

մոտավորապես 23-25 տարեկան։ Ինչպես Ս. Կոգյանն է նշում է, 347 թ. Արտավազդին հա-

ջողվել էր պահանջված տարիքի հասնել7 ու չէր կարող իր «որդի» Վասակի հետ ընդդիմա-

նալ թագավորին և իր «դստերը» կնության տալ կոտորածից փրկված իշխաններից որևէ 

 
1 Թովմա Արծրունի և Անանուն, Պատմութիւն տանն Արծրունեաց, բնագիրը հրատարակության պատրաս-

տեց, Վ. Վարդանյանը (այսուհետև՝ Թովմա Արծրունի և Անանուն), Ե., 1985, էջ 98։ 
2 Տե՛ս Ադոնց Ն., Քննություն Մովսես Կաղանկատվացու, աշխատասիրել, ծանոթագրել և ներածությունը գրել 

է Պ. Հովհաննիսյանը, Էջմիածին, 2005, էջ 18-21։ 
3 Փավստոս Բուզանդ,  էջ 74։  Թովմա Արծրունի և Անանուն, էջ 98։ 
4 Նույն տեղում, էջ 274, 370, ծան. 160։ 
5 Նույն տեղում։ Ստ. Մալխասյանցը, քննության ենթարկելով պատմիչի հիշատակած «քոյրաթիւ» և «քոյր» 

բառերը, նշում է, որ Համազասպուհին Վարդանի հարազատ քույրն էր, իսկ Վասակի և Վահանի հետ քույրաթիվ 

էր, այն է՝ խորթ քույր էր, ուրիշ մորից ծնված (տե՛ս նույն տեղում, էջ 438-439, ծան. 160)։ 
6 Համազասպուհին սպանվեց 368-369 թթ.՝ Հայաստան պարսից արշավանքի ժամանակ, իր եղբոր՝ Վահան 

Մամիկոնյանի հրամանով, Վանի միջնաբերդում (տե՛ս նույն տեղում, էջ 274, 276)։ 
7 Տե՛ս Կոգեան Ս., Կամսարականները «Տեարք Շիրակայ եւ Արշարունեաց». պատմական ուսումնասիրու-

թիւներ, Վիեննա, 1926, էջ 79։ 

մեկին, քանի որ այդ որդին կամ դուստրը, լավագույն դեպքում, կլիներ մանկական տարի-

քում։  

Բագրատունյաց թագավորության հզորացման տարիներին ստեղծագործած Ստե-

փանոս Տարոնեցի Ասողիկը Վասակին հիշատակում է ոչ թե Արտավազդի, այլ Վաչեի որդի.  

«Էին յաւուրս նորա սպարապետ զաւրուն Հայոց Վասակ որդի Վաչէի...»1։ Մեկ այլ տեղեկու-

թյան համաձայն՝ «զՎասակ զօրավար որդի Վաչէի»2։ Այս հաղորդումներն առաջին  հայաց-

քից գայթակղիչ են և հարցին տալիս են սպառիչ պատասխան, քանի որ եթե Վասակին հա-

մարում ենք Վաչեի որդի, ապա ժամանակագրորեն էլ դեպքերի ընթացքն ընկնում է իր տե-

ղը։ Սակայն այդ դեպքում էլ չենք կարող անտեսել Փավստոս Բուզանդի հաղորդումն աշ-

խարհաժողովի մասին, որտեղ Հայոց կաթողիկոս Վրթանեսը (333-341 թթ.) պարսիկների 

դեմ մղած մեծ ու փոքր ճակատամարտերը հայտարարեց սրբազան, զոհվածներին՝ նահա-

տակներ3, իսկ Խոսրով Կոտակը, ինչպես վերը նշել ենք, Վաչեի որդի դեռահաս Արտավազ-

դին4 տվեց սպարապետության աշտոնը և Մամիկոնյանների տանուտիրությունը, քանի որ, 

պատմիչի խոսքերով, տոհմի (ավագ ճյուղում - Վ. Ա.) չափահաս մարդ չգտնվեց, բոլորը զոհ-

վել էին։ Իսկ Մեսրոպ Վայոցձորեցու աշխատությունը, որն ինչպես նկատել է ականավոր 

պատմաբան Ա. Հովհաննիսյանը, Փավստոս Բուզանդի երկից քաղված է իր պատմական 

մասերով 5 , և հեղինակը քննության չի ենթարկում ուսումնասիրվող հարցի վերաբերյալ 

Փավստոս Բուզանդի հաղորդումը, Մամիկոնյան տոհմի տարբեր անձնավորությունների 

անդրադառնալիս տալիս է նրանց տոհմագրությունը և առաջին անգամ հիշատակում է, որ 

Արտավազդը Վասակի հայրն էր՝ առանց հաշվի առնելու տարիքային տարբերությունը։  

Օգտագործելով այս հանգամանքը՝ հետագա ուսումնասիրողների մի մասը, առանց 

հաշվի առնելու Փավստոս Բուզանդի հաղորդումը և հենվելով Մեսրոպ Երեցի տեղեկության 

վրա, նշում են, որ Արտավազդը Վարդանի, Վասակի և Վահանի հայրն էր 6։ Ուսումնասիրող-

ների մյուս խումբն էլ, անդրադառնալով IV դ. դեպքերին, մասնավորապես՝ Արտավազդ և 

Վասակ Մամիկոնյանների՝ թագավորին հակադրվելու դրվագին, նրանց հիշատակում են  

որպես Մամիկոնյան իշխաններ՝ համարելով, որ հայր և որդի չէին7, սակայն չմանրամասնե-

լով։ Վ. Վարդանյանը, քննելով Տիրանի կողմից Արծրունիների սպանդը և Մամիկոնյանների 

խաղացած դերը նրանց փրկության գործում, իրավացիորեն նշում է. «Վասակ Մամիկոնյա-

նը և նրա տոհմակից Արտավազդը մանուկներին (Արծրունի և Ռշտունի - Վ. Ա.) փախցնում 

են իրենց հայրենի Տայք նահանգը»8։ Վ. Վարդանյանի տեսակետը հայ պատմագիտության 

մեջ առաջիններից էր, որ տարանջատում է Վասակին և Արտավազդին՝ ցույց տալով, որ 

նրանք միմիայն տոհմակիցներ էին, ավելին՝ երկու տոհմերի փրկության գործում առաջնու-

թյունը տալիս է Վասակին։ Սակայն Մամիկոնյանների գործունեության այդ շրջանն ուսում-

նասիրելը հեղինակի խնդրից դուրս է, հետևաբար դրան մանրամասն չի անդրադառնում։ 

 
1 Ստեփանոսի Տարւնեցի Ասողիկ, Պատմութիւն Տիեզերական, «Մատենագիրք Հայոց», ԺԵ հատոր, Ժ. դար, 

Ե., 2011, էջ 680։ 
2 Մանր ժամանակագրություններ XIII-XVIII դդ., հ. II, կազմեց՝ Վ. Ա. Հակոբյանը, Ե., 1956, էջ 323։ 
3 Տե՛ս Փավստոս Բուզանդ, էջ 44, 46։ Տե՛ս նաև Հայոց եկեղեցու սրբերը և սրբակենցաղ անձինք, կազմեց Ռ. 

Մաթևոսյանը, Էջմիածին, 1999, էջ 70։ 
4 Արտավազդ Մամիկոնյանը կրում էր իր պապի՝ Արտավազդի՝ Վաչեի հոր անունը, որի գործունեության մա-

սին վերջին ուսումնասիրությունը տե՛ս Վարդանյան Ա., Մամիկոնյան տոհմը Տրդատ Մեծ և Խոսրով Կոտակ Ար-

շակունիների օրոք, «Պատմություն և մշակույթ» հայագիտական հանդես, 2019, №2, էջ 24-32)։ 
5 Տե՛ս Հովհաննիսյան Ա., Դրվագներ հայ ազատագրական մտքի պատմություն, Ե., 1957, էջ 18։ 
6 Տե՛ս Լեո, նշվ. աշխ., էջ 447։ Եղիազարյան Վ., Մեսրոպ Մաշտոցը՝ Մամիկոնյան տոհմի ազնվական, «Էջմի-

ածին», 2017, Ա, էջ 54, 57,  ծան. 41։ Մեսրոպ Վայոցձորեցի, Սուրբ Գրիգոր Լուսավորչի տոհմի մասին և սուրբ 

Ներսեսի հայոց հայրապետի պատմությունը, թարգմանությունը գրաբար բնագրից, առաջաբանը և  ծանոթա-

գրությունները՝  Վ. Եղիազարյանի, Վանաձոր,  2015,  էջ 121, ծան. 27, էջ 123-124,  ծան. 36, 37, 39 և ուրիշներ։ 
7 Տե՛ս Կոգեան Ս., նշվ. աշխ., էջ  79, 80։ Markwart J., Südarmenien und die Tigrisquellen nach griechischen und 

arabichen Geographen, Wien, 1930, s. 58*, 59*. Հարությունյան Բ., նշվ. աշխ., էջ 56։ 
8 Վարդանյան Վ., Արծրունիները հայոց պատմության մեջ, Ե., 2002, էջ 22։ 

Քննության ենթարկելով սկզբնաղբյուրներում առկա հաղորդումները և ուսումնասի-

րողների տեսակետները՝ միանշանակ է, որ Արտավազդ և Վասակ Մամիկոնյանները  տոհ-

մակիցներ էին, այլ ոչ թե հայր ու որդի։ Նշենք ևս մի քանի փաստ։ 338 թ., երբ ըստ Փավստոս 

Բուզանդի՝ Արտավազդը մանուկ էր, Վասակը հասուն տարիքում էր՝ ծնված լինելով 309-

311 թթ.1, 330-340-ական թթ. սկզբներին արքայազն Արշակի դայակն էր2, և բնական է՝ 

թագաժառանգի դաստիարակությունը պետք է վստահեին հասուն անձնավորության, որը 

պետք է նախապատրաստեր գահի ապագա ժառանգորդին։ Իսկ եթե վերը նշվածին ավե-

լացնենք, որ Վասակը ուներ նաև ավագ եղբայր՝ Վարդանը3, ապա նրանք ոչ մի կերպ չէին 

կարող լինել Արտավազդ Մամիկոնյանի որդիները, քանի որ վերջինիս չափահասության 

ժամանակ, երբ նա 22-23 տարեկան էր, Վարդան Մամիկոնյանի դուստրը՝ Սանդուխտը, ա-

մուսնացել էր ապագա Հայոց կաթողիկոս Ներսես Մեծի հետ, և 348 թ. Կեսարիա քաղաքում 

ծնվում է նրանց որդին՝ Սահակը՝ Վարդան Մամիկոնյանի թոռը4։ 

Վերը նշված փաստերը ցույց են տալիս, որ  Մամիկոնյան Վարդան, Վասակ և Վահան 

եղբայրները ու Արտավազդը տոհմակիցներ էին։ Արտավազդը՝ որպես սպարապետ Վաչե 

Մամիկոնյանի որդի և ավագ ճյուղի ներկայացուցիչ, Խոսրով Կոտակի կողմից ստացավ 

սպարապետությունը5 և Մամիկոնյանների տոհմատիրությունը։ 

Արտավազդ և Վասակ Մամիկոնյանները, որոնք խիզախել էին Տիրան արքայի դահիճ-

ների ձեռքից ազատել Ռշտունի և Արծրունի մանուկներին, ինչը նրանց համար հղի էր ան-

ցանկալի հետևանքներով, մի քանի տարի անցկացրին Տայքի Էրախանի ամրոցում, քանի 

որ հասկանում էին, որ կաթողիկոսներին և նախարարներին չխնայած Տիրան Արշակունին 

իրենց ևս պատժելու էր արքայական հրամանին ընդդիմանալու համար6։ Սակայն վիճակն 

անսպասելի փոխվում է, երբ գահ է բարձրանում Արշակ Բ-ն7, որն իր կառավարման հենց 

սկզբում պետական ծառայության վերադարձրեց Մամիկոնյաններին. «Յայնմ ժամանակի 

խնդիր ելանէր արքայն Արշակ տոհմին զօրավարաց ազգին քաջացն Մամիկոնենից. մանա-

ւանդ զի իւր դայեակս և սնուցիչք էին։ Ապա երթեալ գտանէր զնոսա յամուրս աշխարհին 

Տայոց  յիւրեանց աշխարհին, և դարձուցանէր զնոսա յընդանութիւնն, զի պառակտեալք և 

քակտեալք էին յընդանութենէն և յամենայն գործոց Հայոց ի ժամանակս խուլութեանն Տի-

րանայ։ Եւ կացոյց արքայն զՎարդան զերէց եղբայրն ի նահապետութեանն ազգին իւր-

եանց, և զՎասակ զմիջին եղբայրն զիւր դայեակն ի սպարապետութիւնն զօրավարութեան 

յիրս պատերազմացն սոյնպէս և զկրտսեին ի պետս զօրացն կացուցանէր»8։ Պատմիչի հա-

ղորդումից երևում է, որ Արշակի կառավարման սկզբում սպարապետ Արտավազդ Մամի-

կոնյանն այլևս կենդանի չէր9, այլապես սպարապետության պաշտոնը բաժին չէր հասնի 

արքայի դայակ10 Վասակին, որն այն զբաղեցրեց 346-368 թթ.՝ տարածաշրջանի և Մեծ 

 
1 Տե՛ս Համազասպյան Վ., Հայ ականավոր զորավար Վասակ Մամիկոնյան, «ՀՍՍՌ Ժողկոմսովետին կից 

պետական ձեռագրատուն (Մատենադարան), գիտական նյութերի ժողովածու», №1, Ե., 1941, էջ 228։ 
2 Տե՛ս Փավստոս Բուզանդ, էջ 106։ 
3 Տե՛ս  նույն տեղում։ 
4 Տե՛ս «Սոփերք Հայկականք», Զ, էջ 19։ Սահակ Պարթևի ծննդյան թվականը (տե՛ս Օրմանեան Մ., Ազգա-

պատում, հ. Ա, Պէյրութ, 1959, էջ 82։  
5 Ս. Կոգեանը քննելով 330-340-ական թթ. տեղի ունեցած իրադարձությունները, նշում է, որ մինչև Արտա-

վազդի չափահաս դառնալը Մեծ Հայքի զորավարությունն իրականացրել է Արշավիր Կամսարականը (տե՛ս 

Կոգեան Ս., նշվ. աշխ., էջ 79-80)՝ դեռահաս սպարապետի խնամակալը։ 
6 Տե՛ս Վարդանյան Ա., Մամիկոնյանների գործունեությունը 338-368 թթ., էջ 19։ 
7 Արշակ Բ-ի գործունեության վերաբերյալ տե՛ս Եղիազարյան Ա., Հայոց պետականության պատմության 

ուսանելի էջերից, Արշակ Բ-ի դարաշրջանը, «Գիտական Արցախ», 2018, №1, էջ 15-21։  
8 Փավստոս Բուզանդ, էջ 106։ 
9 Լեո, նշվ. աշխ., էջ 447։ 
10 Ստ. Մալխասյանցը, անդրադառնալով վաղ միջնադարում դայակի ինստիտուտին, նշում է, որ երբ թագա-

վորն իր որդուն հանձնում է դաստիարակության, վերջինս մեծանում էր իշխանի տանը՝ նրա զավակների հետ 

միասին, և դառնում էին կաթնեղբայր (տե՛ս Փավստոս Բուզանդ, էջ 428, ծան. 70)։ 

Հայքի համար բախտորոշ ժամանակահատվածում։ Իսկ Արտավազդ Մամիկոնյանի սե-

րունդների վերաբերյալ սկզբնաղբյուրներում ուղղակի հաղորդումներ չկան, սակայն քննու-

թյան ենթարկելով Մամիկոնյան ընտանիքում ծավալվող հետագա դեպքերը՝ կարող ենք 

փաստել, որ սպարապետ Արտավազդ Մամիկոնյանի որդին էր հետագայում կարճ ժամա-

նակահատվածում տոհմի տանուտիրությունը զբաղեցրած Վաչե Մամիկոնյանը։ 

Ինչպես հայտնի է Փավստոս Բուզանդի հաղորդումներից, երբ Մուշեղ Մամիկոնյանը 

մի շարք մեղադրանքների արդյունքում մահապատժի ենթարկվեց1 Վարազդատ արքայի 

(374-378 թթ.) հրամանով, Մամիկոնյան տոհմի նահապետ ու տանուտեր նշանակվեց Վաչե 

Մամիկոնյանը2, ինչի արդյունքում թագավորը կարծես թե Մամիկոնյան տանուտիրությունը 

վերադարձնում էր տոհմի ավագ ճյուղին։ Եթե նշենք նաև, որ որդիներին անվանում էին հայ-

րերի անուններով3, ապա կարող ենք փաստել, որ Վաչեն Արտավազդի որդին էր՝ քաջարի  

սպարապետ Վաչե Մամիկոնյանի թոռը։ Վաչե կրտսերի գործունեության մասին սկզբնաղ-

բյուրները սակավախոս են։ Նա զոհվում է պարսիկների դեմ Զարեհավան քաղաքի մոտ տե-

ղի ունեցած ճակատամարտում4։ Ասվածը հիմնավորելու համար բերենք մեկ փաստ ևս։ Ու-

սումնասիրելով IV դ. գործունեություն ծավալած Մամիկոնյան իշխանների տոհմաճյուղերի  

վերաբերյալ պատմիչների ցաքուցրիվ հաղորդումները՝ կարող ենք փաստել, որ Արշակ Բ-ի 

կողմից պետական ծառայության կանչված երեք եղբայրներից Վարդանի ժառանգն էր 

կրտսեր Վարդանը, որը ծնվել էր հոր սպանության ժամանակ՝ Էրախանի ամրոցում5, Վա-

սակի որդին էր ապագա սպարապետ Մուշեղ Մամիկոնյանը6, իսկ Վահանի ժառանգներից 

հայտնի է Սամվելը, որը ոչ միայն չդարձավ հոր՝ պարսկական կողմնորոշման պարագլուխ 

Վահան Մամիկոնյանի գործակիցը, այլև սպանեց նրան՝ ազատելով Հայաստանը պարսից    

գործակալ իշխանից7։  Իսկ,  վերջիվերջո,  Արտաշես Մամիկոնյանի որդին էր «Մանուէլ  որդի  

Արտաշինայ  ի  Մամիկոնեան»8։ Տվյալ ժամանակ հրապարակի վրա այլ Մամիկոնյաններ 

չկային, և Վաչեն կարող էր լինել միայն սպարապետ Արտավազդի որդին9, ինչը նաև ժա-

մանակագրական առումով էլ է ընդունելի։  

Այսպիսով՝ ուսումնասիրությունը ցույց է տալիս, որ Վարդան, Վասակ և Վահան Մամի-

կոնյանները Վաչե սպարապետի որդի Արտավազդի ժառանգները չէին, քանի որ տարիքով 

ավելի մեծ էին նրանից և միմիայն տոհմակիցներ էին։ Խոսրով Կոտակը, հաշվի առնելով 

Վաչե սպարապետի մեծագույն ծառայությունները պետության առջև, պահելով տոհմում 

ավագության կարգը, սպարապետությունը տվեց նրա մանկահասակ որդուն՝ Արտավազ-

դին, այլ ոչ թե նրա տոհմակից եղբայրներից մեկին։ Սպարապետ Արտավազդը մահացել է 

համեմատաբար երիտասարդ հասակում, և, ամենայն հավանականությամբ, նրա որդին էր 

Վաչե Մամիկոնյանը, որը կրում էր պապի անունը, քանի որ Մամիկոնյան տոհմում կիրառ-

վում էր անունների հաճախականությունը, և թոռանը մեծամասամբ կոչում էին պապի ա-

նունով։ Արշակի գահակալման սկզբում Արտավազդը կենդանի չէր, իսկ Վաչե կրտսերը  

մանկահասակ էր, և նորընծա արքան, օգտվելով առիթից, սպարապետությունը հանձնեց 

իր մտերիմ և դայակ Վասակ Մամիկոնյանին, ինչի արդյունքում ավագ ճյուղից սպարապե-

տությունն անցավ տոհմի մյուս անդամներին։ 

 

Аргишти Варданян, ОДНО УТОЧНЕНИЕ ГЕНЕОЛОГИИ КНЯЖЕСКОЙ СЕМИ МА-

МИКОНЯНОВ. Семья Мамиконянов, будучи одним из величайших семейств Армении  

раннего средневековья, привлекла на себя внимание историков. Однако, в источниках 

много недостоверной информации. В X веке историк Месроп Вайоцдзореци, без всяких 

оснований, упоминает, что Вардан, Васак и Ваган Мамиконяны - сыновья Артавазда. Ис-

ходя из этого обстоятельства, дальнейшие исследователи считали их сыновьями Артава-

зда, но детальное исследование источников показывает, что Артавазд и Васак Мамико-

няны были просто родственниками, а не отцом и сыном. Когда в 338 году Артавазд, бу-

дучи ребенком, был провозглашен командиром, Васак и его братья были в зрелом воз-

расте, и Васак в то время был уже опекуном царевича Аршака. Артавазд, как сын коман-

дира Ваче Мамиконяна и представитель старшего рода, получил от Хосрова Котака ко-

мандирство и главенство Мамиконянов, чем царь и сохранил порядок старшинства в кня-

жеской семье. 

Ключевые слова։ Мамиконяны, Артавазд, Васак, Ваче, Хосров Котак, Павстос Бу-

занд, Аршак II, историки, католикос. 

 

Argishti Vardanyan, A CORRECTION OF THE GENEALOGY OF THE MAMIKON-

YANS PRINCELY FAMILY. Being one of the most significant princely houses of the early 

medieval Armenia, Mamikonyans attracted the attention of historians. However, there is a lot 

of misinformation in the sources. The10th century historian Mesrop Vayotsdzoretsi mentions 

without any basis that Vartan, Vasak and Vahan Mamikonyans were the sons of Artavazd. And 

due to this circumstance, the further researchers considered them the sons of Artavazd. How-

ever, a detailed examination of the sources shows that Artavazd and Vasak Mamikonyans 

belonged to the same house, but were not a father and a son of the same family. When Ar-

tavazd was proclaimed commander as a child in 338, Vasak and his brothers were in adulthood 

and Vasak was already adviser of Prince Arshak then. Artavazd, as a son of commander Vache 

Mamikonyan and a representative of the family senior branch, received the roles of the com-

mander and the head of Mamikonyan house from Khosrov Kotak, by which the king maintained 

the order of seniority.  

Keywords։ Mamikonyans, Artavazd, Vasak, Vache, Khosrov Kotak, Pavstos Buzand, Ar-

shak II, historians, Catholicos. 

